Врз основа на член 26 ст. 1 и 2 од Законот за референдум и народна иницијатива („Службен гласник на РС “, број 111/21),

Републичката изборна комисија , на седницата одржана на 3 декември 2021 година, ја усвои

ОДЛУКАТА

за утврдување на текстот на Информацијата за Актот за промена на

Уставот на Република Србија

1. Со оваа одлука се утврдува текстот на Информацијата за Актот за промена на Уставот на Република Србија, за чие потврдување граѓаните ќе се изјаснуваат на републичкиот референдум распишан за 16 јануари 2022 година, кој гласи:

„1) Актот за промена на Уставот исклучително се однесува на правосудството и со него не се менуваат другите делови на Уставот

Со Актот за промена на Уставот се менуваат уставните одредби за уредување на судовите и јавните обвинителства (чл. 142-165 од Уставот). Имајќи предвид дека постои меѓузависност на овие одредби и другите одредби на Уставот, изменети се и член 4 од Уставот, кој го утврдува начелото на поделба на власта, член 99 од Уставот (Надлежности на Народната скупштина), член 105 од Уставот (Начин на одлучување во Народната скупштина), член 172 од Уставот (Состав на Уставниот суд. Избор и именување на судии на Уставниот суд).

Во согласност со пропишаната постапка за измена на Уставот, граѓаните на референдумот се изјаснуваат исклучително за одредбите содржани во Актот за промена на Уставот, додека другите одредби на Уставот не се предмет на референдумот.

2) Се предвидуваат додатни уставни гаранции на независноста на судството и судиите

Во системот на поделба на власта на законодавна, извршна и судска, судската власт е независна. Односот на трите гранки на власта се засновува врз меѓусебно проверување и рамнотежа, што значи дека ни судската власт не може да биде издвоена од системот и одговорна самата на себе. Судската власт им припаѓа на судовите кои се независни, а нивната одлука може да ја преиспитува само надлежниот суд во судска постапка пропишана со закон, како и Уставниот суд во постапка по уставна жалба. Судијата е независен, а забрането е секое непримерено влијание врз судијата во вршењето на судиската функција.

3) Се гарантира постојаност на судиската функција

Во системот во кој судиите се избираат на одреден временски период (можност за реизбор), може да се постави прашање за независноста на судиите. Затоа е предвидено укинување на првиот избор на судиите на три години. Судиската функција трае од изборот за судија додека судијата не го заврши работниот век. Причините на судијата предвреме да му престане функцијата се определени во Уставот, што значи дека со закон не можат да се пропишуваат други причини за престанување на судиската функција. Одлука за престанување на судиската функција донесува органот кој и ги избира судиите – Високиот совет на судството.

4) Највисок суд во Република Србија е Врховниот суд

Предвидена е промена на називот на највисокиот суд во Република Србија место сегашниот назив – Врховен касационен суд. Називот Врховен суд, кој се предвидува, е во согласност со правната традиција на Србија, како и со надлежностите што традиционално ги има највисокиот суд во државата.

5) Судиите, претседателот на Врховниот суд и претседателите на судовите ги избира Високиот совет на судството

Според важечките уставни одредби, прв избор на судии врши Народната скупштина по предлог на Високиот совет на судството. Со предложеното решение во Актот за промена на Уставот на Република Србија, изборот на судии во Народната скупштина се укинува и се предвидува избор на судии да врши исклучително Високиот совет на судството. Овој орган има 11 члена, од кои шест се судии што ги избираат судиите, четири се истакнати правници што ги избира Народната скупштина и претседателот на Врховниот суд, којшто ја претставува судската власт во целост. Претставници на извршната и на законодавната власт повеќе не учествуваат во изборот на судии. Претседателот на Врховниот суд и претседателите на судовите што, според важечките уставни одредби, ги избира Народната скупштина, во иднина ќе ги избира Високиот совет на судството.

За членови на Високиот совет на судството од редот на истакнатите правници можат да бидат избрани лица најмалку со десет години искуство во правната струка, кои не можат да бидат членови на политичка странка и кои мораат да бидат достојни за оваа функција. Нив ги избира Народната скупштина по спроведен јавен конкурс.

6) Организационите промени обезбедуваат самостојност и одговорност на јавното обвинителство

Функцијата на јавното обвинителство ја вршат Врховниот јавен обвинител, главните јавни обвинители и јавните обвинители. Главните јавни обвинители ќе ја вршат функцијата на сегашните јавни обвинители, а замениците на јавните обвинители ќе станат јавни обвинители, кои ја вршат функцијата на јавното обвинителство заедно со главните јавни обвинители. Со предвидената промена се обезбедува поголема самостојност и одговорност на носителите на јавнообвинителската функција. Во согласност со називот на највисокиот суд во Република Србија, променет е називот на највисокото јавно обвинителство во Врховно јавно обвинителство, со кое раководи Врховниот јавен обвинител.

7) Главните јавни обвинители ги избира Високиот совет на обвинителството 

Главните јавни обвинители и јавните обвинители ги избира Високиот совет на обвинителството. За разлика од важечките уставни одредби, главните јавни обвинители повеќе нема да ги предлага Владата, ниту да ги избира Народната скупштина. Врховниот јавен обвинител во Република Србија и понатаму го избира Народната скупштина, но на предлог од Високиот совет на обвинителството, по спроведен јавен конкурс.

Високиот совет на обвинителството е самостоен државен орган кој обезбедува и гарантира самостојност на јавното обвинителство, на Врховниот јавен обвинител, главните јавни обвинители и јавните обвинители. Овој орган има 11 члена, од кои пет се јавни обвинители што ги избираат главните јавни обвинители и јавните обвинители, четири истакнати правници што ги избира Народната скупштина, Врховниот јавен обвинител и министерот надлежен за правосудство. Предвидено е ограничување за министерот надлежен за правосудство да не може да гласа во постапката за утврдување на дисциплинска одговорност на јавните обвинители.

8) Цел на промената на Уставот

Донесувањето на Актот за промена на Уставот има за цел обезбедување поголема независност, ефикасност и одговорност на судството, поголема самостојност и одговорност на јавното обвинителство, подобра заштита на правата на граѓаните и јакнење на владеењето на правото.”
2. Оваа одлука да се објави во „Службен гласник на Република Србија”, на веб презентацијата на Републичката изборна комисија и во медиумите и да им се достави на граѓаните кои имаат право на изјаснување на републичкиот референдум заради потврдување на Актот за промена на Уставот на Република Србија, на адреса на живеалиштето.

Во Белград, 3 декември 2021 година

Републичка изборна комисија

Претседател,

Владимир Димитриевиќ, с.р.
